
1. Objectiu deth Plan de lengües 

Dispausar d’un encastre estrategic entara politica lingüistica dera UAB. 

2. Encastre d’aplicacion  

Era Universitat Autonòma de Barcelona. Ei volentat dera UAB arrecomanar era sua aplicacion 
subsidiària de quauqui critèris deth plan as entitats en qué era UAB a ua participacion 
majoritària, e que servisque d’orientacion entàs entitats qu’era Universitat reconeish. 

3. Durada 

Eth plan se prepause entà ua durada de cinc ans, de gèr de 2011 enquiath deseme de 2015. 

4. Tipologia deth  Plan 

Eth Plan de lengües a d’èster un encastre generau, ua huelha de rota, e cada centre a 
d’establir es mecanismes entà materializar-lo en plans especifics per centres o titulacions. 
Qu’ei important que i age ensenhadors entara avaloracion de resultats. 

 
5. Responsable de hèr-ne era seguida 

Era Comission de Politica Lingüstica (delegada deth Conselh de Govèrn) harà era seguida 
deth Plan. Annaument lheuarà ua memòria ath Conselh de Govèrn sus accions amiades a 
cap. 

Cada centre a de dispausar d’un interlocutor en matèria de politica lingüistica. 

Eth Servici de Lengües ei er organisme que se n’encuede de balhar supòrt tecnic ath Plan. 

6. Recorsi de besonh 

Eth PLan contierà ua prevision budgetària des accions que s’agen de desvolopar. Es accions 
se priorizaràn cada an, de faiçon que se non i a pas disponibilitat butgetària entà hèr-les se 
posquen amiar a tèrme es mès importantes. 

7. Estructura e contenguts 

El Pla s’articula a partir dels elements que s’esmenten tot seguit: 

Eth Pla s’articule a compdar des elements que se nomenten ara seguida: 

7.1. Encastre generau  

Eth Plan de lengües dera UAB partís der encastre generau que seguís: 

Eth catalan ei era lengua pròpria, e oficiau –amassa tamb eth castelhan-, de Catalonha e de 
toti es nivèus educatius e, per consequent, ei lengua pròpria dera UAB. Era condicion de 
lengua pròpria hè dera lengua catalana un element clau entà arténher es objectius 
d’excelléncia e de captacion e fidelizacion de talent dera Universitat, plan qu’es competéncies 
lingüistiques son fondamentaus entath desvolopament personau e professionau. De un aute 
costat, era UAB, coma universitat catalana, ei responsabla d’assolidar er usatge, era 
divulgada e era mielhora dera produccion scientifica en catalan. 

Eth castelhan ei lengua oficiau –amassa tamb eth catalan-, de Catalonha e, per consequent 
tanben dera UAB. Ei, atau madeish important entara estratégia d’internacionalizacion dera 
Universitat. 

Er anglés a devengut lengua franca dera comunautat academica internacionau, indispensabla 
entara captacion e era fidelizacion de talent, entà arténher es objectius d’internacionalizacion 
e d’excelléncia dera Universitat. Pera sua condicion de lengua franca, cada viatge ei mès 
tenguda coma lengua de trabalh efectiva ena activitat dera Universitat e ei un actiu clau 
entath desvolopament academic des nòsti estudiants. Per aguesti motius, se considère de 
besonh formalizar er estatus der anglés coma lengua franca e ath còp diferenciar er anglés 
des autes lengües pas oficiaus, consent tamb eth sosten der ensenhament en anglés en grad 
e eth postgrad qu’establís eth Plan director (AE 28). 

Se ben ei incontestable eth ròl der anglés coma lengua franca dera comunautat academica 
internacionau, i a lengües, coma eth francés, er aleman o er italian, enter d’autes, que 

tanben son estrategiques coma lengües de referéncia en determinadi camps de 
coneishement e en certans entorns professionaus. Atau madeish, en determinades 
professions ei important era competéncia plurilingüa. 

Ena estratégia d’internacionalizacion dera Universitat, eth francés i a un papèr important, per 
rasons geoestrategiques, per proximitat e per tradicion. Aué per aué, tanben son importanti 
eth chinés e eth corean ena comunicacion e era promocion dera Universitat, pr’amor dera 
escomesa estrategica qu’a hèt aguesta per China , amassa tamb Corea. 

Fin finala, un actiu important dera Universitat ei eth sòn capitau lingüistic: eth concèpte 
d’universitat va, deth sòn començament estant, junhut ath multilingüisme, coma fasedor 
d’enriquiment, d’aproximacion enter es persones que generen e consumissen coneishement. 
Es lengües e es cultures que i conviuen enriquissen era comunautat universitària e, de un 
aute costat, er ensem d’estudis, centres, instituts, grops de recèrca e servicis restacadi tamb 
es lengües son hònt de recèrca, transferiment de coneishement e innovacion en aguest 
encastre. 

7.2. Mission, vedença e valors 

 

Mission 

Eth Plan de lengües ei ua airina qu’establís es objectius e es accions de besonh en matèria 
de politica lingüistica entà desvolopar era mission dera UAB. 

Vedença 

Eth Plan de lengües a d’aisir qu’era UAB devengue: 

 Modèl de qualitat lingüistica e de comunicacion eficaça en ensenhament, ena recèrca 
e enes comunicacions institucionaus. 

 Motor dera recèrca, eth transferiment de coneishement e era innovacion en matèria 
de lengües. 

 Referenciau locau e internacionau ena bastenda e era aplicacion d’un modèl de 
governança deth multilingüisme ena universitat. 

 Cas reconeishut de compromés tamb era  sostenibilitat lingüistica. 

 

Valors 

Era UAB, en Plan director entath periòde 2010-2012, a proclamat coma valors dera 
Universitat era leiautat institucionau, era excelléncia, er esperit critic e innovaire, era 
diversitat, era solidaritat, eth compromés sociau e culturau, era responsabilitat, era 
eficiéncia, era transparéncia, era participacion e era sostenibilitat. 

 

 

Eth Plan de lengües se sosten enes valors que seguissen, que son frut des valors dera UAB: 

 

. Eth sosten dera lengua catalana, coma lengua pròpria, en ensenhament, era recèrca e eth 
transferiment de coneishement. Ei frut  deth compromés sociau e culturau, era 
responsabilitat, era excelléncia e era sostenibilitat. 

. Era promocion der anglés, coma lengua franca dera comunautat academica internacionau, 
en ensenhament, era recèrca e es comunicacions institucionaus. Ei frut dera excelléncia e era 
responsabilitat. 

. Eth reconeishement deth multilingüisme dera Universitat, eth plurilingüisme e era 
competéncia interculturau dera comunautat universitària, coma actius estrategics entara 
internacionalizacion dera UAB. Ei frut der esperit critic e innovaire, era excelléncia, era 
diversitat e era sostenibilitat. 

. Era transparéncia e era efectivitat des drets e es déuers lingüistics que se deriven der 
estatus des lengües: deth catalan coma lengua pròpria, deth catalan e eth castelhan coma 
lengües oficiaus, der anglés coma lengua franca dera comunautat academica internacionau e 

tanben de d’autes lengües en contèxtes especifics. Ei frut dera leiautat institucionau, era 
responsabilitat e era transparéncia. 

7.3. Objectius estrategics 

Es objectius estrategics deth Plan de lengües dera UAB son alinhats tamb es objectius 
estrategics qu’era Universitat establís en PLan director entath periòde 2010-2012: era 
captacion e era fidelizacion de talent e era internacionalizacion deth campus. 

Tanben tien en compde es objectius de mielhora des competéncies lingüistiques qu’era 
Generalitat de Catalunya a establit entath finançament  variable per objectius des 
universitats publiques catalanes entath periòde 2008-2010 

Es objectius estrategics deth Plan de lengües son: 

 Refortir er usatge deth catalan coma lengua pròpria en toti es encastres dera 
Universitat. 

 Aumentar eth volum d’ensenhament despartit preferenciauments en anglés e dera 
recèrca publicada en aguesta lengua. 

 Agranir era disponibilitat lingüistica dera Universitat envèrs tamb es usatgèrs.  

 Assolidar era qualitat lingüistica des comunicacions ena Universitat. 

 Mielhorar era capacitat d’interaccion interculturau dera comunautat universitària. 

 
 
 
7.4. Encastres d’accion e èishi 

Eth Plan de lengües s’estructure enes quate encastres d’accion establidi peth Plan director 
dera UAB 2010-2012 e en tres èishi que son especifics deth Plan de lengües. 

Encastres 

• Persones 

• Innovacion e creacion de valor 

• Entorn 

• Recorsi 

 

Èishi 

• Èish institucionau e de gestion 

• Èish der ensenhament e era recèrca 

• Èish dera mobilitat e era acuelhuda 

 

7.5. Accions 

Es contenguts des accions se concrèten a compdar des objectius estrategics (campatz er 
apartat 7.3). Aguestes accions an d’èster artenhederes en tèrme de vigor deth Plan e pòden 
èster de quate tipes desparièrs: 

 

. De diagnostic 

. De regulacion 

. D’amodament 

. De supòrt 

 

Se determinarà un plan d’accions annau, que se harà an a an, entà aver en compde aitant es 
besonhs de cada moment coma es disponibilitat butgetàries. 

 4 


